
Israel pueya miaquetoosacari 
Sihoon jiya camarnu  

1  1 Nioori Moisees sequesano puetunu 
supuetana Israelcuajinio caneno 

pueyaranojuanaa. Cuno Israel 
pueyaniqui. Nojoriiri jiyacari cariiquia 
jiyajinia quiquiaari Jordaan moojiniji 
pananu muetasamajiria. Naa pueya 
niquiara pohuatareeri:  

2  26 “Cademot cariiquia jiyajiniji, janiyari 
pueya jiyaramiquiquianu cua rupaa 

caminiujiuniuria Hesboon tiacajinia 
camarnurani, pocua na jiyanooniuria 
quenaaja. Janiyari naa na masecanu 
maninia juucuani: 27 ‘Sehoon jiyanishano 
camarnunaa, canaari quia jiyacuma 
niishiriojiya niyacununi. Canaari quia jiya 
tamajiria neteja nucocojua maninia 
quianutaniyani. Majaari canaa 
niyacuneetanu quiniutianiya quia jiyajinia. 
28 Canaa jaara canaa miaquesocoriquiano 
paniri casaani, canaari tama canaa 
cumaneecatajaaja na maseriquianoni, canaa 
ratusocoriquiano mohuaca naajuhuaj. 
29 Quenaaja quia jiyacuma canaa quia 
shocotere, taa Esauucuajinio caneno pueya 
shocoterucuaa cuanaacuaani, noo pojori 
Seir jiyajinia quijia pueyatej. Naajuhuaj, 
Moabcuajinio caneno pueyari canaa 
shocotecanu nojori jiyanishano Ar 
jiyacumajuhuaj. Naa canaa quia 

shocotereja canaa jaara niuuri Jordaan 
moojaatijia, canaa tiuquiijionura canaa 
Pueyaso niquitiosocoriquiano jiyajiniatej.’ 

30 “Camarnu Sehoonri maja na paniniu 
quiquiaari pa tajiniuria na jiyacuma. Pa 
Pueyasojuanaacuajaari naa 
taraajeyashijiara na jiyatequiaaritij, naa 
tama nocuarajaaja na ruutanura 
pajaniyatej. Naacuatej, na nanacaari na 
shuuniujiutiaquiaari naa na 
miaquejosaanuratej. Quiarijianij, naa 
quiyajaari, jamueja tojiyashijiajuhuaj. 

31 “Jiyacaritij, Pueyasoori naa cua 
sequeree: ‘Quiarijianij, janiyari Sehoon 
cojiritiaa niquitionu na jiyataja 
quiajaniyani. Nia tiuquitiarenoj, niocua 
jiyareta na miaquejore.’ 

32 “Camarnu Sehoonri na pueyata pa 
naacuquiaari Jahaza tiacajinia pata na 
miaquetoojonura tii. 33 Pa Camarnu 
Pueyasoori puera na tojetequiaari. Paajaari 
saniya nojori miaquejoquiaarini. Paari 
camarnu Sehoon cojiritiaquiaari miaquejo
nu puetunu necohuatajani, puetunu na 
pueyatajanaanio. 34 Naa pa paraa pa 
miaquejonu nuhuaji jiyaretatej, nojori 
tiacacaari puera quiquiaari. Majaari pa 
jiyanooniu quiquiaari quenaaja niquiriyatu 
nojorijinijinio. Paari naacua puecooquiaari 
puetunu canuujuanaani, puetunu maajipo
huajanaa, puetunu mueraasapuejanaanio. 
Majaari quenaaja niquiriyatu cureenu 

quiquiaari. 35 Tiaca camaruhua pa 
miaquejonu nuhuaji cuno tiacacajinijinij 
paari saa juyacaja curoquiaari pueranoni, 
socua panishano casamijiaajanio. 36 Paari 
nio tiacacajinia quijiaca pueya 
miaquejoquiaarini. Aroer tiacajinia quijiaca 
pueya teyonute Arnoon moo shuriuquiu
mia quijiacacuajani, naajuhuaj, cuno na 
jamatujinia quijia tiacajaajanio. Paari naa 
tojetaarucuajanaa tucuataquiaari cuno 
jiyajinia quijiaca taucuaca miaquejonuni. 
Paari Galaad tiacajinia quijiaca 
miaquejoseejaniuhuaj. Naa pa 
miaquejosacari nojoritij, majaari quenaaja 
nojori naata quijia pa nujuatanu. Pueyaso
juanaa naacunuucua pajaniya, paari saniya 
nojori shocojotaquiaarini.  

Supuetana Rubeencuajinio caneno 
pueya maanu, supuetana 

Gadcuajinio caneno pueya 
maanujuhuaj, supuetana 

Manaseescuajinio caneno pueya 
maanu cajiniocuanio, nojori 

quijiara niquitiosaaquiaariiri jiya 
Jordaan moo taquijiria pananu 

muetasamajiria  

3  12 “Paa miaquejonu nuhuaji cuno jiya 
camaruhua, puetunu cuno jiyajanaa tii 

quijia na tiacacajuhuaj, puetunujuanaari 
puerano quiquiaari. Naacuatej janiyari 
cuno jiya serotaquiaari supuetana 
Rubeencuajinio caneno pueya maanuni, 
supuetana Dancuajinio caneno pueyajuhuaj 
cuno jiya camaruhua nojori quiniuria 
saniniuujia. Cuno jiyari Aroer tiacajiniji 
coteya, Arnoon moo casaqueyaji 
puequeeseeri. Naajuhuaj, Galaad tuhuana
nuhua cajiniocua puecaari nojori jiya, 
puetunu tii cuno jiyajinia quijiaca na 
tiacatajuhuaj. 13 Saniniuujia, janiyari 
Galaad jiya raqui niquitioquiaari supuetana 
Manaseescuajinio caneno pueya maanuni. 
Cuno pueyari maja puetunu Manasees 
pueyajanaa, saa nojorijinijinio na cajiniocua 

ueyaja. Puetunu Basaan jiyajanaari nojori 
jiyara quiquiaari. Puetunu cuno jiyajanaari 
coteenu tariucuacaanu Og jiyanishano 
tahue jiya quijia. Naajuhuaj, puetunu 
Argob jiyajanaari Manasees maapue jiyara 
quiquiaari. Tariucuacaanu cuno Argob 
jiyari Refaitas jiya quijia. Quiarijia 
saniniuujia, supuetana Manasees 
niquiohuacuajinio pueya maapue 
cajiniocuaari cuno jiya camaruhuara 
quiquiaari saniniuujia.  

Pueyaso juaashacari Moisees 
26 “Israel pueyanaa, Pueyasoori cua 

juaaquiaari nia rupaajinia. Majaari tari 
na tojiniu paniniu quiquiaari nojuaja 
cua masesano. Saaja naa cua 
riucuaquiaariiri: ‘Tariucuaja. Quia 
sanaajere, maja socua tequejonu. 
Majaari cuno jiyajinia quia tiuquiniu 
paniniujiniji socua cua sequenu. 
27 Quiarijianij, nareja quia tacaare 
Pisgaa jiyanishano tuhuananuucua. 
Quiocua cuno tuhuananujiniji 
niquinijiosee tiquiyocua: pananu 
tiuquishacora, pananu muetasamajinio, 
naajuhuaj, pananu muetasamaji 
muenecara, pananu muetasamaji 
miaquetajaranio. Maja cutaraari 
quenaaja quia niuuniu quiniutianiya 
Jordaan moo. 28 Quiarijia saniniuujia, 
Josuee quia rootare cua niishitiojosano 
quiajaniyacuaa. Nojuaja quia shuniujiuri 
maja na cohuanashitianura na paraa. 
Cayacuajate, cuaara cumaquiiria tama 
na cuaqueyajaaja. Nojuacuajaari 
puetunu cuno pueyajanaa puetariquiano 
quiarijia quia niquishano jiyajiniara, 
nojori na camarutenura cuno jiyac.’ ”  

Socua na pueya tojishocoriquiano 
Pueyaso sequesano na rupaa  

6  1 “Nio rupaani, nioori pa Pueyaso 
sequesano nia tojishocoriquiano. 

Nojuajaari cua seeratarucuaa cuno 

niaarano na sequesano rupaa cua 
niishitiojonura niajaniya saniniuujia. 
Naacuatej, niocua nio niaarano na 
sequesano miijiaca quishiiquia noo 
jiyajinia, teyano jiya camaruhuara nia 
quiniutianiyacuajani. 2 Naa niaarano na 
sequesano tojitiajaca nia quiniuucuatej, 
niaari naacua Pueyaso jiyatenutaniya 
seetanujuanaa nia Pueyaso na quiniuria. 
Naajuhuaj, naa pueyaracaanu mijiria 
nia rishishacarijiatej, niaarano cua 
sequesano miijiaca nia quiriquia 
pueyaracaanu. Nio niaarano cua 
sequesanoni, cunoori maja saa 
niaaranojua. Cunoori nia 
niquiohuarano, puetunu nia 
jiuhuaranojaajanio. Niaa jaara nio cua 
sequesano miijiaca quiriquia, niaari 
naacua pueyaracaanu rishijiacara 
quiniutianiya. 3 Naaratej, Israel 
pueyanaa, niaarano cua sequesano 
miijiaca nia quiriquia na tojijiacajuhuaj. 
Niaa jaara niaarano cua sequesano 
miijiaca quiriquia pueyaracaanu, 
puetunu nia cojetasano casaajanaari 
maninia quiniutianiya niaara. 
Naajuhuaj, niaari jiyanohua 
caneriquiano nio niaarano Pueyaso 
niquitiosano jiyajinia. Cuno jiyari jiya 
maniniu tojetaarucuajanaa. Cuno 
jiyacuajaari tariucuacaanu Pueyaso 
sequesano nia supuetanaa na niquitioso
coriquiano niajaniya. Cuno jiyajinianij, 
nia nataacuacaari tojetaarucuajanaa 
maniniushiriquiano. Naacuatej, niaari 
queraatia jiitiariquiano nia 
miasacoriquiano nia 
ratusocoriquianojaajanio. 

4 “Nio nia tojiri, Israel pueyanaa: Pa 
camarnu Pueyasoni, jiya nojuajaari pa 
camarnujuanaa cutara. 

5 “Nia Camarnu Pueyaso nia paniri 
puetunu nioojiatajanaa, puetunu nia 
sohuanutajanaa, puetunu nia 
cumaacatajanaanio. 

6 “Nio, quiarijia cua sequesano 
niaaranonij, cuno nia maroore 
jiyanohua surocoshiquiara nia niishitia
jajinia maja nia niyajetanura. 7 Niocua 
niaarano cua sequesano niishitiojoriquia 
pueyaracaanu nia niquiohua. Niocua 
pueyaracaanu nojoriria caminiujiuriquia 
nia tiajinia nia quishacari, tiquiyocua 
nia rucuanejosacarinio. Naajuhuaj, 
nojori nia niishitiojosocoriquiano 
niucua maquenura nia matusacari, 
tariquiicuaji nia sanetasacarinio. 8 Nio, 
nia miishocoriquiano cua sequesanonij, 
na niishijiaca nia quiriquia pueyaracaa
nu, majaari na niyajetanunoj. Niocua 
cuno naajio cushitiariquia nia 
nimatuucua, nia jiniji mortasanojuhuaj 
na niishijiaca nia quiniuria pueyaracaa
nu. 9 Naajuhuaj, nia miishocoriquiano 
cua sequesanonij, cuno rupaa nia 
naajiotariquia nia tia moriujiucuaacua, 
nia tia tiootiuyacuanio.  

Moisees sequesano narta Israel 
pueya seetanujuanaa Pueyaso 

tojijiaca nojori quiniuria 
10 “Camarnu Pueyasoori noo jiyajinia 

nia tiuquinitiariquianocuaja teyano 
seetanujuanaa na niquitionu 
sequequiaari nio pojori nia supuetanaa
cuajani: Abraham, neyanu Isaac, na 
jinianu Jacobnio. Cuno niarano 
jiyajiniani, niaacuaji tari tii quiyari 
shanohua puereetuuca tiacaca. Cuno 
tiacacaari maja quenaaja nia poonijiosa
no. 11 Niaarano tari tii quiyajaariuhua 
tiacaca mishaja casami maniniutia. 
Cuno casamiiri maja nia paatijiosano 
juhuataja tama niaaranojaaja. Tari 
niaacuaji quiyajaariuhuaj cuariya. Cuno 
cuariyari maja nia poonijiosano quenaa
ja. Naajuhuaj, tari niaacuaji quiyajaa
riuhuaj nio miasano cuhuariquiaca: uva 
cuhuariquiaca, olivo 
cuhuariquiacajuhuaj. Puetunu cunojua

naari tojetaarucuajanaa nia poonijiosoo. 
Naajaa, tari niaacuaji quiyacuajaari 
puetunu nio cua serosano casaajanaa. 
Niaari puetunu cunojiniji miariquiano 
pueyaracaanu, niaa cuaara 
tooquioorajaatijia. 12 Tari shuquiriaatia 
nia quishacari cuno jiyajinia, majaari 
nia Camarnu Pueyaso niyajetatunuujua. 
Nojuacuajaari Egipto jiyajiniji nia 
jaatianocuaja, tee cuniqui naquiya nia 
miitiasaaquiaari pueyaracaanu nia 
poonijiotesaanuucuajani. 13 Saaja nia 
Camarnu Pueyaso nia timitiariquia, 
naajuhuaj, saa nojuaja nia tojiriquia. 
Nia sequesano jaara saaja 
cuaracashitishaariquia, saaja maatia nia 
sequeriquia cutara: ‘Seetanujuanaari 
cua sequesano. Pueyasocuajaari na 
niishiya.’ 14 Nio nia tojirijuhuaj, majaari 
na niyajetatunu. Maja cutaraari Pueyaso 
paniniu tojetaarucuajanaa sacuaraatia 
nia miijionura juhua nia shocua quijiaca 
taucuaja. Cuno pojorini, nojoriiri 
juaashiquiata quejasano casaacuara 
jacamatujuaca juhua Pueyasoocuaraja. 
15 Nia Camarnu Pueyaso nia jiitiaacuaja
ni, nojuajaari jiyanohua soquetanu 
niishijia. Niaa jaara niaacuara na 
najiquitirinioj, nojuajaari na naata 
puecoonu puetunu niajaniyajanaa. 

16 “Majaari niaacuara na ruutanu 
najiquitiniu taa nia miiquiaaricuaja 
Masaajinia nia quishacaricuajani.  

Israel pueyari sequesaaquiaari 
nojori paraaseque nojori 

miaquejonura  

7  1 “Pa Camarnu, pa Pueyasoniqui, 
nojuajaari noo jiya camaruhuara 

nia jiyatenutaniya teyano na niquitionu
taniya niajaniyacuajani. Naacuatej, tari 
cuno jiyajinia nia quishacari, Pueyaso
juanaari tariucuacaanujiniji cuno jiya 
camaruhua quijia taanuunutaniya nia 
niquiara. Cuno taucuacani, nojoriiri 

siete puereetuuca tiacaca camaruhua. 
Nojoriiri na paraa shocotajaca na 
miaquetoojosacari, nujuatasootej. 
Naacuatej, nojoriiri socua jiyanohua 
cumueeca niajaniyajiniji. Nioori nojori 
sesaca: Hitita taucuaca, Gergeseo 
taucuaca, Amorreo taucuaca, Cananeo 
taucuaca, Ferezeo taucuaca, Heveo 
taucuacajuhuaj, Jebuseo taucuacanio. 
2 Naacuatej, Pueyaso jaara pocuara 
ruutare cuno pa paraa taucuacani, 
niocua jiyareta na miaquejorenoj. 
Niocua quera nocuara paniri 
jiyanooniuti. Niocua tojetaarucuajanaa 
na miaquejorete. Majaari quenaaja 
niquiriyatu jiyanooniu.  

Pueyanoori rishiriquiano na 
tojishacari puetunu  
Pueyaso Rupaajanaa  

8  1 “Pueyanaa, quiarijia niaarano cua 
sequesano tojijiaca, na miijiaca nia 

quiriquia pueyaracaanu. Niaa jaara na 
tijijiaca quiri, niaari naacua juhuajaniya 
quijiaca quiriquianotej. Niaari naacua 
jiyanohua caneriquianojuhuaj. Janiya 
cutanaari nia shuniujiyani, tama nia 
cuaqueyajaaja nia cumaquiri. Niocua na 
jiyajiniji nia paraa miaquejore jiyareta. 
Pa Camarnu Pueyasocuajaari tariucua
caanu sequequiaari pa supuetanaa, 
nojuacuajaari cuno jiya niquitioriquiano 
pajaniya. 2 Noo nia niishiriquia taa pa 
Camarnu Pueyaso 
camarucuneetaniquiaari pajaniya 
cariiquia jiyajinia pueyaracaanuni. Naa 
pa camarucuneetasacari pa shocojo
quiaariiri cuarenta marijia. Naa nia 
miiquiaariiri maja nia jiyaniniuria 
niaari socua maninia pueya tamasacaji
niji. Naa nia miiquiaarijaariuhuaj na 
niatanura niajaniya niaate nia sesa 
miiniujiniji pishiniutianiya, maja soj. 
Pueyasojuanaari jiyacari maninia 
niishiniu panijia niaate seetanujuanaa 

niaarano na sequesano miijiaca, 
tojijiaca quiniutianiya, maja soj. 
3 Naajaa Pueyaso miiniuucua naquiya 
niajaniya cariiquia jiyajinia, tii na 
miaajetenuucua niajaniyajuhuaj, cuno 
nuhuaji, nojuajaari jiyocuacaanuji 
manaa jiyanishano tiniquiaari pa 
miaajaara pa miishocoriquiano. Cuno 
manaari maja quenaaja pa niishishano 
casaa quiniu quijia. Pa supuetanaa 
niishishoo quijiajaariuhuaj. Pueyanaa, 
cunoori nia niishiniuria nio: Pueyanoori 
maja na rishiniu saa miasanoocuajatej. 
Seetanujuanaa saminio quiniutianiya 
cutaraari na tojishacari puetunu 
Pueyaso Rupaajanaa.  

Pueyasoori Israel pueya paraa 
taanuujua sacuaraatia miijiaca 

nojori quiniuucua  

9  1 “Cua tojitiare Israel pueyanaa: 
¿Niaate tari pueca? Quiarijia 

cutara, Jordaan moo nia niuuri nia 
paraacua. Cuno nojori puereetuuca 
tiacaca nia tiuquitiare. Nojoriiri socua 
queraraqui niajaniyajiniji, socua 
cumueeca niajaniyajinijijaariuhuaj. 
Nojori tiacacari jiyanohua puereetuuca 
tiacaca. Cuno nojori tiacaca shocuaari 
maninia jiyaconajara matacosano saitia. 
2 Cuno, niaarano jiyajiniani, quiarijia tii 
quitiuyari puereetuuca jiyaconaja 
taucuaca. Juhua tariucuacaanu Anac 
jiyanishanoocuajinio caneno taucuacaja, 
jiyaconajanucuatej. Niaacuajaari 
maninia niishiya nio tariucuacaanu 
sequesano. Naa sequeyari: ‘¿Teyano 
niajaniyajinijiniote na naata nujuatanu 
Anaccuajinio caneno taucuaca na 
miaquejonurani?’ 

3 “Quiarijia nio nia niishiri. Pa Camar
nu Pueyasojuanaacuajaari nia 
puerojonutaniya pa paraacua. Pueyaso
ni, nojuajaari juhua manijia. Naatej, taa 
manicuaani, jaara joojeecajinia 

tiuquimia, na nuhuaji niquishaarohuari 
juhua toteera jati jacamaano. Naacuatej 
nojuajaari cuno taucuaca nia namijia 
taquijia shaajanutaniya tojetaarucuaja
naa. Cureeconu taucuaca saniniuujia, 
nojoriiri nia cohuanishitianutaniya, 
shocojotasano nojori quiniuucua. Cuno 
jiyanohua queraraqui taucuacani, 
nujuatasoo taucuacajaniuhuaj, nojoriiri 
naa tojetesaariquiano niaaratej. 
Naacuatej, niaari nojori niquiaraja 
nojori taanuuriquiano tama nojori 
jiyajinijijaaja. Naajuhuaj, niaari nojori 
miaquejoriquiano tojetaarucuajanaa, 
naatej taa pa Camarnu Pueyaso 
sequequiaari nojori nia miiniuriacuaja
ni. 4 Nia Pueyaso jaara naa taanuutere 
nia paraa tama nojori jiyajinijijaajatej, 
majaari tama naa sequetoonujaaja: 
‘Maninia pueya pa quiniucua Pueyasoo
ri nio jiya camaruhuara pa jiyateree 
quiarijia.’ ¡Maja! Pueyaso jaara naa 
taanuure cuno taucuaca tama nojori 
jiyajinijijaajatej, cunoori tama cuno 
taucuaca miiniuucua sesajaaja.  

Cante seetanujuanaa Pueyaso  
rupaa caminiujiuniani nojuaja 

cuaara tojishaariquia  

18  15 “Pa Pueyasoori niquiriyatu 
pajaniyajinijinio mueratenutaniya 

na rupaa caminiujiuriquiano, niocua na 
tojirinioj. 16 Niaacuajaari nio maseno pa 
Pueyaso Horeb tuhuananu pajama pa 
quishacari. Puetunu pa maanujuanaa 
quishacari jatiqui niaacuajaari naa pa 
Pueyaso sequenotej: ‘Maja socua canaa 
tojiniu paniniu pa Pueyaso pocuanu. 
Majaari tari canaa niquiniu paniniu na 
manijuhuaj canaa mariqui cusonuuqueeni.’ 
17 Jiyaritij, Pueyasoori naa cua sequereequij: 
‘Maniniacuaja cuno, cua Israel pueya 
sequesano. 18 Tama nojorijinijinio 
muetariquianoori nojoririano cua sequesa
no caminiujiunia pueyano juhua 

quiajaniyaja. Cuno pueyanoori saaja 
pueyarano cua sequenu panishano sequeja 
quiriquiano, maja tama na niishiriojosano 
casaajaaja. 19 Saniniuujia, canapuete 
pueyara cua sequesano caminiujiunia 
sequesano ruuretaja saajani, janiyajanaari 
cuno pojori nequesoreeriquianoni. 21 Niaa 
jaara tama nioojiajiniajaaja naa 
sequeriquiatej: “¿Cuno caminiujiushanotee 
seetanujuanaa Pueyasojinijini, maja soj?” 
Maatia nia niishiniuria nia niatanurajuhuaj, 
nio nia niishiri: 22 Pueyarano cua sequesano 
caminiujiunia sequesano jaara 
tohuateyaquiriquia niaara, niocua na 
niishiri nojuajaari na sapojonuta cua 
sequesano caminiujiuriquiaa. Nojuajaari 
naa caminiujiuriquiaa na jiyaniniuucua 
nojuajaari socua maninia pueyano 
tamasacajiniji, cua sequesano caminiujiunia 
na quiniuucua narta pueyara. Jaara naa 
miijiaca quiriquiatej, majaari na sequesano 
nia tojishacari puereconu.’  

Tiacaca cuaara quiiria coonu 
quijiara maja na namishaanura 

jaara miaquere  

19  1-2 “Pueyaso jaara nia miaquejotere 
nia paraa quiarijia tama nojori 

jiyacajinijijaaja, naajuhuaj jaara tari nia 
jiyatere cuno jiya camaruhuarajuhuaj, naa 
nia miiri: Tari cuno jiya camaruhua nia 
quishacari tii quijiaca tiacaca 
camaruhuajuhuaj, niocua jiuujianaraca 
cuno tiacacajinijinio cojuare Pueyasora. 
3 Cuno naa nia riuriosano tiacacani, niocua 
maninia nocua jeecanere nocua neteja nuu. 
Naajuhuaj, cuno jiya, Pueyaso na niquitio
nutaniya niajaniyani, cunoori jiuujianaraca 
raquiquiara raquiriojotasaanutaniya niaara. 
Niaa jaara jiitiariquia naa coopue 
jiuujiaajiara tiacacatej cunoori jiyanohua 
maninia. Naaratej, tamonu niajaniyajiniji
nio jaara narta pueyano more, cuaara 
niquiriyatu cuno tiacacajinia neteera maja 
na namishaanura. 4 Naa na quiniuucua 

cuno tiacajiniatej, naacuatej na naata 
nequesoreesaanu casaara narta pueyano na 
mooreeni. ¿Seetanujuanaa na juaaniutia na 
moreetee, maja soj? 5 Naa maaraja: jaara na 
muenecona jiniji jare cajitia, jaara shitiquii 
neyonaacuaji, na cojinia jareeri. Naa 
miiniuniquitij, cunoori maja miaquenu. 
Niajaniyajinijinio jaara naa miiritij, cuaara 
cuno niquiriyatu jiuujianaraca tiacajinia 
neteera tii na rishiniuria juhuajaniya. Jaara 
naa mashiritij, majaari naa narta pueyano 
na miiniuucua na namishaanu quiniutiani
ya. 6 Saniniuujia, niquiriyatu cuno jiuujiana
raca tiacajinijinio jaara cateca quiyaquiri 
ritia tiiria nia netenura tii nia rishiniuria, 
cunoori cocuaatia. Juurunu 
tarajanuniquijia quia nuhuajiyaree, 
nucocojua quia coqueseeri, tiijia quia 
moseeri jiyanohua na macaaniuucua. Naa 
nocua naminia miishanoniquitij, cunoori 
maja maninia. Na niishiyaquiniutia 
najuhuana moree narta pueyanoori. Naa 
nojori puecootoonuucuatej, cunoori 
seetanujuanaa maja na paracaatioonuucua. 

11 “Nio cutaraari jiyanohua 
tamaatiaaja. Tamonu pueyano jaara 
narta pueyano paracaya, na mosocori
quiano na shanacujuquiaajaariuhuaj, 
jaara socua na naacure, na moreeri. Naa 
na miiniu nuhuajitij, juucua neteyaree 
niquiriyatu cuno jiuujianaraca nia 
curosano tiacajiniaari tii na quiniuria, 
na jiyanishacari jiyanooshaanutaniya 
naasucuaari. 12 Saniniuujia, tama na 
tiacajinijinio jiyaniijianucuaari na 
pueya na quiatenutaniya. Jaara 
quiasaare, na mosano juurunu tapueyo
cuaca niquitiosaareerijia nojori monura 
saniniuujia nojuaja. 13 Pueyanaa, 
majaari naa sacuaraatia miijia 
pueyanoocua taraajetunutej. Niocua na 
pueturiquia monujuanaatej. Niaa jaara 
naa miiriquiatej, niaari naacua 
pishojonutaniya najuhuana sesa 
niyashijiaca pueya puecoojuacatej. Niaa 

jaara naa maninia miiriquiatej, puetunu 
nia cojetasano casaajanaari maninia 
niaara quiniutianiya. 

14 “Tari nia quishacari niaarano nia 
Camarnu Pueyaso niquitiosano jiyajinia, 
majaari nia shuriucua quinia jiya 
riutiocojonu nocuaji. Niocua tama nia 
jiya cojuajaca quiriquiajaaja taa nia 
serotasaaquiaari tariucuacaanucuajani.  

Tojiyaquishoo cutaraari niquiriyatu 
pueyano tonujusacari 

tamonuucuara 
15 “Nio nia niishirijuhuaj: saaja niquiriya

tu pueyano jaara tonujuriquia pueyano 
miishanojiniji sesa, majaari na naata 
niishishaanu seetanujuanaatee, maja soj. 
Naa niquiriyatu pueyano tonujusacari 
puetunu sesa casaa miishanojinijitij, cunoori 
maja maninia. Maninia cutaraari 
pueyamaanu saquiriojotasano, querajaa, 
jiuujianaraca soj.  

Socua rootasano pueya 
tojishocoriquiano  

21  22 “Niajaniyajinijinio jaara sesa na 
miiniuucua sohuaneyocuata na 

riquiajiniji tunusaare naanaacuaji, 23 majaa
ri naa miishano pueyano juhuaquijiatunu 
na jaasusaquijia. Cuaara cuno juucaja 
jamosaarianoj. Naa na riquiajiniji sohuane
yocuata jaasutesano cusojuasano pueyanoo
ri tojetaarucuajanaa sesoriquiaseque 
Pueyasora. Naaratej, majaari niaarano 
Pueyaso niquitiosocoriquiano jiya sesonu, 
niaa jaara na jaasusaquijia moquijiare cuno 
sesa miijia pueyano.  

22  22 “Pueyasora, nioori sesajuhuaj. 
Pueyano jaara riuriatasaare 

niyacaraca maaji numuetuqueyano, naa 
miijiaca cuaara cojiritiasaaria puecoonu. 
Niaa jaara naa moriquia puetunu sesa 
miijiajanaatej, niaari naacua 
juutenutaniya puetunu nia tajinia 
quijiaca sesa miijiacajanaatej. 

23 “Naajuhuaj, tojetaarucuajanaa juhuano
juaja caya numuetucusoo niyacoo jaara tari 
neyacarano masesano quiya, cuno niyacoo 
cuaara na cuaqueya cojuaara saa 
neyacaranojua. Saniniuujia, tamonu 
pueyano jaara cuno niyacoo riuriatare 
tiacajinia, jaara na quiare na 
numuetucusocoriquiano, niyacoo 
sariyotaaquiniuucua na quiana, cunoori 
maja maninia. 24 Naa miitioojuaca cuaara 
jayosaaria na tiacajinijinio nequesoreenaa 
pueyacua. Nojoriiri tii sequesaanutaniya 
cuaara puetujusaariajanaa saitia jacunu. 
Cuno niyacoo cuaara naa miishaariatej 
caya na sariyotaaquiniuucua. Caya 
saniniuujia, naa mosanoori narta pueyano 
niquiorano na numuetucunuucua. Niaa 
jaara naa miijiaca quiriquia pueyaracaanu
tej niaari puetunu nia tajinia quijiaca sesa 
miijiaca juurequijiariquiano. 

25 “Pueyano jaara tariucua poretesano 
niyacoo quiare tamajaaja na quishacari na 
cuhuariquiajinia, niyacoo jaara saaja na 
ruutejorenoj, caya jaara saaja na quiare, na 
numuetucureeri. Naa miijia pueyano 
cuaara mosaaria. Majaari niyacoo monu 
cutara. 26 Majaari maajiicua tiuutiatunu 
cutara naa sacuaraatia caya miishanoniqui
tij. Nio sacuaraatia miishanoni, cunoori 
juhua puecooru miishanojua. Puecooru 
jaara narta pueyano riuriatare tamajaaja, 
na moreeri. 27 Cuno pueyanocuajaari 
niyacoo riuriataree tamajaaja rucuanejiya
no na cuhuariquiajinia. Niyacoo jiyoteeri na 
sariyotaree juucuacuaja na naacusaanura. 
¿Cantucua nocua jiyanooreni? 

28 “Naajuhuaj, pueyano jaara tojetaa
rucuajanaa caya numuetucusoo niyacoo 
riuriatare juhuanojuaja niquiocuarano 
masesoojuhuaj, cuno pueyano jaara na 
quiare na numuetucureeri. 29 Naa 
miyano jaara riuriatasaaretej, naa miijia 
pueyano cuaara niyacoo que niquitioora 
cincuenta cumaneeca platajiniji shipini
shano. Naa cuno niyacoo na 

najuhuamacurtianuucuatej, cuaara 
necora na riirianoj. Cuaara na 
carteyaquiirianoj, cuaara na 
shaajetaaraja.  

Niquiocua cartenujiniji 
niishitiojosano  

24  1 “Pueyano jaara necora riri 
maaji, na camiriiri. Naa na 

caminiu nuhuajitij, saniniuujia neyaca 
jaara necojinia niatare na 
maniniucuasoo casaa, cuno neyaca 
cuaara na carteeranoj. Naa na 
carteyaquishacarijiatej, cuno pueyano 
cuaara na niquitioora naajio. Jaara tari 
na naajio niquitiore maaji, jiyacari 
cutara cuaara na tiajiniji na 
taanuuranoj. 2 Naa na cartesaanu 
nuhuajitij, cuno maajiiri na naata 
caminiu tamonu pueyanota. 3 Cuno, na 
nuhuaji na caminio pueyanoni, nojuaja 
jaara naa cuno maaji samiritiarejuhuaj, 
nojuajaari na naata na naajio na 
niquitionujuhuaj. Na cartereeri. 
Naajuhuaj jaara cusoyariquia nata na 
quishacarijiaj, coteenu neyaca quijiaari 
maja na naata necocuara na riniuhua. 
4 Naacuatej, coteenu neyacaari maja na 
naata na riniuhua socua. Saniniuujia, 
coteenu neyaca jaara na ririohua 
necocuara, naa miiniuuri jiyanohua 
sacuaraatia Pueyasora. Majaari naa 
sacuaraatia miijiaca nia shanacunu nia 
tajinia, niaa mariqui niaarano Pueyaso 
niquitiosano jiya curuushojoreeri.  

Socua Pueyaso niishitiojosano 
pueya tojishocoriquiano  

25  4 “Majaari burro cushitiniu na 
rupaa mishiquiotaja trigo na 

rapijiosacari na sucuajiniji na 
carajonura na jaa. 

5 “Pueyano jiyoteeri tama na 
parajanutajaaja quiya niquiriyatu 
tiacojua, tama necocohuatajuhuaj. 

Saniniuujia, niquiriyatu nojorijinijinio 
jaara cusoyariquia, mueejujua 
tiujiaquee na mashiquioori. Cuno 
mashiquioori maja na naata caminiu 
tamonu pueyano. Maninia cutaraari 
tama neyaca tarajanujaaja riniuria 
tarajanu mashiquio.”  

Taamueca sesa miishanoteja 
Pueyaso sesacasanoni  

27  11 Cuno juucajanij, Moiseesri 
puetunu Israel pueyajanaa 

rootaquiaari naatej. 
15 “Pueyaso sesacasanoori noo 

pueyano, Pueyaso niti na 
secojosocoriquiano juaashiquiaraca 
shipinitijia casaatej pueya 
niquiyaquishaqui na niareeri. Naa 
miniuniquitij, cunoori jiyanohua 
sacuaraatia Pueyasora. Cante nio 
sequesano tojijiacanij nojori cuaara naa 
cua riucuatuura: ‘Cuno cuaara quiiria 
Pueyaso sesacasano.’ 

16 “Pueyaso sesacasanoori noo 
pueyano, cante na que na nucua 
rerequetequiaa na soonutani. Teyonu 
pojoriti nio sequesano tojijiaca 
quiriquianonij, nojori cuaara naa 
sequeera: ‘Cuno cuaara quiiria Pueyaso 
sesacasano.’ 

17 “Pueyaso sesacasanoori noo 
pueyano cante na shuriucua quinia nera 
shanacujusano jiyajinia tiuquijiani 
jiyacua na jiaatianuucua. Cante nio 
sequesano tojijiaca quiriquianoni, nojori 
cuaara naa sequeera: ‘Cuno cuaara 
quiiria Pueyaso sesacasano.’ 

18 “Pueyaso sesacasanoori noo 
pueyano cante na nuujiniji tashuhuateja 
tamoco cariyojuaruni. Cante nio 
sequesano tojijiaca quiriquianonij, 
nojori cuaara naa sequeera: ‘Cuno 
cuaara quiiria Pueyaso sesacasano.’ 

19 “Pueyaso sesacasanoori noo 
pueyano cante sesa casaa miirii tamonu 

jiyajinijinio tahueni, mashiquiojuhuaj, 
japueyojuajaajanio. Canapuete nio 
sequesano tojijiaca quiriquianonij, 
nojori cuaara naa sequeera: ‘Cuno 
cuaara quiiria Pueyaso sesacasano.’ 

20 “Pueyaso sesacasanoori noo 
pueyano cante na que niquiocua 
numuetucujuani. Jaara naa sacuaraatia 
miiri na que niquiocuatej, cunoori na 
que rerequeteja. Teyano pojoritij naa 
sacuaraatia miiniu soojacanij, nojori 
cuaara sequeera: ‘Cuno cuaara quiiria 
Pueyaso sesacasano.’ 

21 “Pueyaso sesacasanoori noo 
pueyano cante sacuaraatia casami 
shiquioojojuani. Canapuetej naa 
sacuaraatia miyashijiaca quiriquianonij, 
nojori cuaara sequeera: ‘Cuno cuaara 
quiiria Pueyaso sesacasano.’ 

22 “Pueyaso sesacasanoori noo 
pueyano cante na rimiatu numuetucu
juani. Naajaa jaara quiri na que niyatu 
tamonu maajiicuajinio, naajaariuhuaj 
jaara quiri na nucua niyatu tamonu 
queecuajinio. Naa sacuaraatia miyashi
jiaca cuaara naa sequeeratej: ‘Cuno 
cuaara quiiria Pueyaso sesacasano.’ 

23 “Pueyaso sesacasanoori noo 
pueyano cante necocua nucua numuetu
cujuani. Canapuete nio sequesano 
soojacani, nojori cuaara sequeera: ‘Cuno 
cuaara quiiria Pueyaso sesacasano.’ 

24 “Pueyaso sesacasanoori noo pueyano 
cante narta pueyano tacaretaja monuni. 
Canapuetej naa miijiaca miishano 
soojacanij, nojori cuaara sequeera: ‘Cuno 
cuaara quiiria Pueyaso sesacasano.’ 

25 “Pueyaso sesacasanoori noo pueyano, 
cante sesa miyaquijia pueyano na monu 
sami cumaneeca masejani. Canapuete nio 
sequesano sesacajacanij, nojori cuaara 
sequeera: ‘Cuno cuaara quiiria Pueyaso 
sesacasano.’ 

26 “Pueyaso sesacasanoori puetunu 
noo pueyajanaa, canapuete puetunu nio 

sequesanojuanaa tojiyaquijiani, na 
miyaquijiajuhuaj. Naacuatej, canapuete 
puetunu nio sequesanojuanaa 
tojijiacaranonij, nojori cuaara sequeera. 
‘Cuaara naa quiiriatej.’  

Taa Pueyaso miiniutianiya na 
tojitiaashijiacani  

28  58 “Pueyanonaa, nio quia tojiri. 
Quiaa jaara nio 

nequesoreetujinia naajiotasano 
tojiyaquijia quiriquia, na 
miyaquijiajuhuaj, cunoori jiyanohua 
puereeta. Naajuhuaj, quiaa cocuaatia 
miya quiaa jaara quia Camarnu Pueyaso 
jiyaniquijia na rerequetenuta. 
Nojuacuajaari na shacantuuca cumaaca
jinia quijia. 59 Naa na sequesano 
tojiyaquijia quia quiniuucuatej, 
nojuajaari quiocua jiyaronutaniya 
queraatia naquiya miiniu, quiocuajinio 
caneno pueyacuanio. Naa niaacua 
jiyaroriquiano tojeeca cusonuuri. 
Majaari na naata naarajosaanu 
quiniutianiya. 60 Quiocua 
sanasaariquianojaariuhuaj noo naquiya 
miiniu Egipto jiyajinia quijiaca nata 
sanishaaquiaaricuaatej. Naa na 
niquiyanoquia, quiaari jiyanohua na 
puerequiaari. Cuno naquiya miiniuuri 
naa quiocua paaretasaariquiano 
pueyaracaanutej. 61 Naajuhuaj, 
Pueyasoori socua tamaatiuucua cusonu 
jiyaronutaniya, socua naquiya 
miiniujuhuaj. Puetunu cunojuanaari 
maja nio naajioneejinia na pohuatasaa
nu. Quiaari naa puecasaariquianotej. 
62 Naacuatej Israel pueyanaa, niaari 
queraraqui quijia, serojosootej, juhua 
jiya cajiniocua quijia riyaja. Niaari naa 
juurajashojosaariquianotej, nia camarnu 
Pueyaso nia tojiyaquiniuucua. 63 Naatej 
taa Pueyaso timitiaquiaari mijiria 
jiyanohua nia canesacaricuaanij, 
naajuhuaj nojuajaari naa 

timiniutianiyajuhuaj nia puequesacari, 
nia juurajashiniuucuajuhuaj. Naacuatej 
niaari ritia niaaarano Pueyaso niquitio
sano jiyajiniji jayosaariquiano. 64 Pueya
soori naa nia niyacariquiano puetunu 
jiyacajiniajanaatej jiya 
puequeetujiniara, jiya tamajiriajuhuaj. 
Niaari tii cuno jiyacajinia nia quishacari 
cuno taucuaca jiyanishano pueyasohua
cuara jacamatujuaca quiriquiano. Cuno 
taucuaca jiyatesano na pueyasohuarani, 
cunoori naanajiniji quejasano casaa, 
saajiajiniji jeecasano casaajuhuaj. Cuno 
taucuaca jiyatesano na pueyasohuarani, 
cunoori nia niishishoo jeecojosano 
casaa, tariucuacaanu nia supuetanaa 
niishishoo jeecojosano casaajaariuhuaj.”  

Moiseesri narta Israel pueyara 
camiquiaariuhua pohuatanu 
Pueyaso miijiosano nojoriria  

29  2 Jiyacaritij Moiseesri puetunu 
narta supuetana Israel niquio

huacuajinio caneno pueya rerejote
quiaari. Naa nojori sequereeri: 

“Egipto jiyajiniaja pa quishacari, 
puetunu pajaniyajanaacuajaari Pueyaso 
miishano niquiquiaari taa na miiquiaari 
Egipto jiya camarnu Faraoonni, 
naajuhuaj, puetunu na naacunaara 
jiyaniijianucuara na jiyatesano pueyaju
huaj, puetunu na jiyajinia quijiaca 
pueyajaajanio. 3 Puetunu pajaniyajanaa
cuajaari naa naquiya cuno taucuaca 
miishaanu niquiquiaarini. Pueyasocua
jaari naa na cumaacata miijioquiaari, 
teyanoocuaji nia jiuujiatequiaaricuajani. 
4 Naa Pueyaso miishanoniquitij, nojuaja
naari maja na niishitiniu quiquiaari 
niajaniya casaa naa na miishano 
sequenu paniyani. Niaari na niishiyojua 
naa quiyajaaquij. 5 Cuarenta marijia 
jaara pa shocojoquiaari pueyaracaanu 
pa camarucuneetasacari cariiquia 
jiyajinia, saa janiyajaari pueyaracaanu 

nia puerojojuani. Jiyacaritij, nia 
cushiqui toqueeri maja quenaaja na 
piquitianu quiquiaari niajaniya. Nia 
cushishano sapatu naajuhuaj, majaari 
quenaaja na piquiniu quiquiaarijuhuaj. 
6 Jiyacarijuhuaj, majaari quenaaja pa 
saniniu quiquiaari pan sanuniyojua 
quenaaja. Majaari quenaaja pa ratunu 
quiquiaari jeretesano uva caaca, 
najatunacujuhuaj, shaaqui tojetaarucua
janaa. Naa quiquiaariiri nia niishiniuria, 
pa Camarnuuri Pueyasojuanaa cutara. 
Nojuacuajaari pa miateno. 

7 “Nio jiyajinia pa tiuquishacari, 
Hesboon tiacajinijinio camarnu, Basaan 
tiacajinijinio Og jiyanishano camarnuju
huaj, nojoriiri pa miaquejonuucua 
sanetaquiaari juucua. Saniya 
pajaniyajaari nojori miaquejoquiaarini. 
8 Naacuatej, paari nojori jiya 
jiyatequiaari pajaniyarani. Cuno 
jiyacacuajaari noo jiyaca teyano cua 
serotacanu supuetana Rubeencuajinio 
caneno pueyacuajani, supuetana 
Gadcuajinio caneno pueyajaajanio. 
Nojoricuajaari quiarijia cuno jiya 
camaruhua. Naajuhuaj, supuetana 
Manaseescuajinio caneno pueya 
cajiniocuaari cuno jiya 
camaruhuajuhuaj. 9 Niajaniya quiarijia 
saniniuujia pueyanaa, puetunu 
niaaranojuanaa nia Pueyaso sequesano 
tojijiaca nia quiriquia, na miijiacaju
huaj. Niaa jaara naa maninia miijiaca 
quiriquiatej, puetunu nia cojetasano 
casaajanaari maninia quiniutianiya 
niaara.  

Pueyasoori jiyanoojia sesa miijiaca 
jaara nocua tacatorohua noojia  

30  1 “Naacuatej, puetunu pa 
Camarnu Pueyaso 

sequesanojanaa jaara tohuatere, 
maninia na miiniuria niajaniya na 
tojijiaca nia quiniuucua, saniniuujia 

naquiya na miiniuria niajaniya nia 
tojiyaquiniuucua nojuaja, niocua tama 
niatarejaaja niaari na tojiyashijiaca. 
Naarate nojuajaari nia taanuuquiaari 
nia paraa taucuaca jiyacajinia nia 
pishiniuria sesa nia miishanojiniji. 2 Naa 
nia niatasacari niaa jaara pa 
Camarnuucua tacatorohua nioojia, 
seetanujuanaa puetunu nioojiatajanaa 
saa na panishanojua nia miiniuria 
puetunu nia niquiohuatajanaa, taa cua 
sequeyacuajanij, cunoori maniniacuaja. 
3 Cunora, niaa jaara naa miiritij, pa 
Camarnu Pueyasoori niaacua taraajenu
taniya maninia na miiniuhuara niajani
ya. Nojuajanaari tiquiyocua jiyacajiniji 
nia coqueetenutaniuhua, tee cuniquiria 
na taanuuquiaari niajaniyacuajani. 
4 Naajaa, niarta pueyajinijinio jaara 
cureecoreja tiquiyocua tucuacaanu 
tamonu jiyacajiniaja, nia Camarnu 
Pueyasojuanaari tiji nojori 
riujiuutiniutianiuhua. Nojuajanaari 
nojoriicua canujunutaniya nojori na 
pajejonura puetunujuanaa nojori na 
coqueetenuhuara. 5 Pueyasoori naa nia 
riujiuutiriquianohua tariucuacaanu nia 
supuetanaa quijia jiyajiniohuatej. Niaari 
saniniuujia cuno jiya camaruhua 
quiriquianoojua. Pueyasojuanaari 
maninia miiriquiano niajaniya. Nojuaja
naari nia supuetanaajiniji socua 
jiyanohua queraatiara nia 
muetuteriquiano. 6 Naajuhuaj, juhuaja
niya pueyaracaanu rishijiaca nia 
quiniuria, nojuajanaari sesoriquia 
nioojiaseque jataniriquiano. Nojuajaari 
naa miiriquiano niaacuajinio 
caneriquiano pueyajuhuaj. Nojuaja 
jaara naa miiri niajaniyatej, Pueyaso 
panijiaca nia quiriquia puetunu nioojia
tajanaa, puetunu nia sohuanutajuhuaj. 
7 Naacuatej, pa Camarnu Pueyasoori nia 
saniitiotajarano na jiitiasano jiyatenuta
niya nia paraa na saniitiotajara 

saniniuujia, teyonu pojoritiucuaja 
jiyanohua na paracaaniuucua na 
puecoosocoriquiano neteyojotaja 
niajaniyacuajani. 8 Niajaniya saniniuujia, 
niocua Pueyasoocua tacatorohua nioojia 
na tojijiaca nia quiniuhuara, quiarijia 
niaarano cua sequesano tojijiacajuhuaj. 
9 Naacuatej, pa Camarnuuri maninia 
miiniutianiya niaara puetunujuanaa. 
Nojuajaari jiyanohua nia 
canijiariquiano, nia seesano 
juyacajuhuaj. Nia nataacuacaari naa 
tojetaarucuajanaa jiyanohua niaara 
maniniushiriquianojuhuaj. Pa Pueyasoo
ri naa maninia nia miiriquiano na 
timitianuta taa na miijioquiaari maninia 
nia supuetanaacuaa na timitianutanij. 
10 Naa maninia na miiniu paniniu juucua 
niajaniyaniquitij, cunoori niaa jaara 
seetanujuanaa pa Camarnu Pueyaso 
tojitiajaca quiri. Naajuhuaj, nojuajaari 
nia timitianutaniya niaa jaara nio 
nequesoreetujinia niaarano na naajiota
nishano tojitiajaca quiri puetunu 
nioojiatajanaa, puetunu nia sohuanu 
paniniutiajuhuaj. 

11 “Nio nia tojishocoriquiano niaarano 
Pueyaso Rupaa cua caminiujiushanoni, 
nia naatacuajaari na tojiniu. Niaacua
jaari na jiitiaa. ¿Niaatucua casaara na 
juuretaariquiohua saajaniuhuaj? 12 Cuno 
na rupaari maja jiya cajiniocua na 
quiniu niaacuaji, nia sequetarura: 
‘¿Cantucua jiya cajiniocua cuno rupaa 
tojiniuucua tacaarecuaani, saniniuujia 
puera na caminiujiushocoriquianoojua?’ 
Naacua cutaratej, pa naataari puerano 
Pueyaso sequesano tojijiacara quiniu 
cutara. 13 Naajuhuaj, Pueyaso 
Rupaateeri niaacuaji quiya shoniniacu 
caminia taquijiria nocua nia 
tanamitiniuriani, nia sequetarura: 
‘¿Canteja shoniniacu caminia taquijiria 
cuno rupaa tojiniuucua 
niuniutianiyacuaani, saniniuujia puera 

na caminiujiushocoriquianoojua?’ 
Naacua cutaratej, pa naataari puerano 
Pueyaso sequesano tojijiacara quiniu 
cutara. 14 Seetanujuanaa nia sequeyani
jia. Majaari Pueyaso sequesano nia 
cuaracashitiniu. Niaacuajaari niaarano 
na naajiotanishano Rupaa jiitiaa. Nia 
tajinia quiyacuajaari. Niaacuajaari na 
tequejotaquiaa. Naajuhuaj, nia niishitia
jajinia quiyacuajaari. Naacuatej, nia 
naatacuajaari na tojijiaca quiniu. 

15 “Pueyanaa, quiarijia nia 
saquiriojotereeraj ¿teyano nia paniyani, 
maninia Pueyaso miiniuria niajaniya, 
sesa soj? ¿Niaatee pueyaracaanu 
rishijiacara quiniu paniya Pueyaso 
tojijiaca nia quiniuucua? ¿Niaatee 
macunucua quiquiojinia quianu paniya 
soj, tee naquiya nia miitiasaanura 
pueyaracaanu tojiyashijiaca nia 
quiniuucua? 16 Pueyaracaanu nia 
niishiriquia nio: Niaa jaara niaarano 
quiarijia cua sequesano tojijiaca quiri, 
niaa jaara pa Camarnu Pueyaso panijia
ca quirijuhuaj, niaarano Rupaa 
tojijiacajaajanio, naacuatej, niaari 
pueyaracaanu rishijiacarano quiriquia
no. Niaari jiyanohua 
caneriquianojuhuaj. Pa Camarnu 
Pueyasoni, nojuajanaari maninia nia 
miiriquiaano, niaarano na riuriotaca 
jiyajinia nia quishacari. 17 Saniniuujia, 
niaa jaara puetunu niya na sequesano
juanaa tojiyashijiaca quiri, na miyashi
jiacajuhuaj, naajuhuaj niaa jaara saaja 
tama nia shipinishano casami tojiniuu
cua shiiniuquiri saaja juhua 
Pueyasoocuaraja nia jacamatunura, 
cunoori tojetaarucuajanaa sesa cutara. 
18 Janiyari quiarijia nia numooteyani: 
Niaa jaara naa mosaatia miijiaca quiri 
saajatej, majaari nia rishiniu quiniutia
niya puera. Pasanaataja nia niuuniu 
nuhuaji Jordaan moo nia paraa nia 
miaquejonu nuhuaji, niaari rupaquijia 

quiriquiano niaarano Pueyaso riuriotaca 
jiyajinia. 19 Quiarijia nio juucajani, maja 
nia cuaracashitiniuria na nuhuaji 
niaarano Pueyaro sequesano, janiyari 
quiarijia jiya cajiniocua, jiya 
niquiarajaajanio niaacuara tonujuriquia
no nojori jiyateyani. Janiyacuajaari 
nojori niquiara tari nia saquiriojoteree 
nioni: ¿Teyonu nia paniyani: pueyara
caanu juhuajaniya quiniu, ritia shaajenu 
soj? Naajuhuaj: ¿Niaatee Pueyaso 
paniya maninia na miiniuria niajaniya? 
¿Niaatee na sesacasano pueya quiniu 
paniya soj? 20 Saaja pa Camarnu 
Pueyaso panijiaca nia quiriquia. Saa na 
tojijiacaja nia quiriquia. Majaari nioojia 
nia niquijiotenu. Nojuacuajaari mijiria 
nia quiniu niishiya. Naa na tojitiajaca 
nia quishacaritij, niaari pueyaracaanu 
rishiniutianiya niaarano na riuriotaca 
jiyajinia, noo jiyajinia, teyonu nio 
pojori pa supuetana Abraham, neyanu 
Isaac, na jinianu Jacob na niquitionu 
sequequiaaricuajani.”  

Pueyaso jiyatesacari camarnura 
Josuee narta Israel pueya 

puerojoriquiano Moisees niti  

31  1 Na nuhuaji Moiseesri puetunu 
narta Israel pueyajanaa 

rerejotequiaariuhua. Jiyacari naa nojori 
sequequiaariiri: 

2 “Janiyari tariucua ciento veinte 
marijia shocotejononi. Tari 
juusucuanijia. Maja tari cua naata 
rucuanejonu. Naajuhuaj, Pueyasojua
naari cua sequerucuaani, majana tari 
niaata cua niuuniu quiniutianiya 
Jordaan mooni. 3 Naajaa, pa Camarnu 
Pueyasojuanaacuajaari nia puetanutani
ya. Naa nojuajanaa puetanuucua 
niajaniyatej, nojuajaari nia paraata nia 
miaquetoojosacari nia 
shocojotaniriquiano. Naa nia paraa nia 
shocojotanuucuatej, niaari nia paraa 

jiyaca camaruhua quiriquiano. Josueeri 
nia puerojoriquiano nia camarnu na 
quiniuucua. Pueyasocuajaari naa Josuee 
miiniuria tari na saquiriojoquiaaritij. 
4 Pueyasocuajaari nia 
shocojotaniniutianiya miaquejonu cuno 
tiacacajinijinio nia paraa, naatej, taa 
Amorreo camarucua Sehoon, Og na 
miaquejotequiaari tojetaarucuajanaa 
niajaniyacuajani. Niaari naacua cuno 
taucuaca jiyaca camaruhua quiriquiano
tej. 5 Camarnujuanaa jaara jiyacari nia 
shocojotaniri nia paraatej, niocua naa 
nojori miiritij, taa tari cua rootaree 
niajaniyacuajani. 6 Niocua tama nia 
cuaqueyajaaja cumaquiri. Niocua 
nioojia cajitirijuhuaj. Majaari na 
puerenunoj. Majaari nocuaji 
shiriiquitiuniujuhuaj nojoritia nia 
miaquetoojosacari. Pa Camarnu 
Pueyasojuanaacuajaari nia cojiriquiano. 
Nojuajaari maja quenaaja na cartenu 
quiniutianiya niajaniya. Nia 
tarinitiaaquiriquianojaariuhuaj.” 

7 Na nuhuaji, Moiseesri Josuee piirii. 
Naa na sequeree puetunu narta pueya 
niquiarajanaari: 

“Cumamaca quia quiriquia, quioojia 
niquijioteyaquijiajuhuaj. Quiaacuajaari 
puetunu nio pueyajanaa puetariquiano 
noo jiyajiniara teyonu jiya pa Camarnu 
sequequiaari seetanujuanaa niquitionu 
pa supuetanaacuajani. Quiaari nio 
pojori camaruutiriquiano cuno jiya. 
8 Camarnujuanaacuajaari quia puetari
quiano, quia cojiriquianojaariuhuaj. 
Majaari quenaaja na tarinitianu 
quiniutianiya quiajaniya, quia 
panajoriquianoori. Naacuatej, majaari 
puerenu, majaari 
cohuanashijionujuhuaj.” 

24 Moiseesri pueya tojishocoriquiano 
Pueyaso sequesano tucuataquiaari 
naajiotanu neequesoreetujinia. 25 Nojua
jaari jiyacari pueyacuara secojonaa 

supuetana Leviicuajinio caneno pueya 
sequeree. Cuno pojoricuajaari Pueyaso 
quiquio cojee patanaa quijiaca. Naa 
nojori sequereeri: 

26 “Nio naajionee nia niatare Camarnu 
Pueyaso quijia cojee shuriuquiumia. 
Cunoori maja nia cuaracashitiniuria 
Pueyaso sequesano niaarano. Cunora 
cuno naajio cuaara pueyaracaanu tii 
racateera.”  

Moisees pohuatasano na 
jaaquejosanojiniji 

30 Jiyacaritij, Moiseesri puetunu nio 
jaaquejosanojuanaa caminiujiuquiaari 
na coteejajiniji puetunu Israel pueya 
rerejono tojishocoriquianojanaa. Cuno 
jaaquejosanoori naa sequeyaquij:  

32  1 “Pocuareeteni. Jiya 
cajiniocuanaa, cua tojiri. Mani

nia quia tojiri cua sequesanojuhuaj, 
jiyanaa. 

2 “Cua niishitiojosanoori juhua maru 
niriquiano. Cua sequesanoori juhua 
shushiquia jiariquiano. Naatej, taa 
jurneca niya jiyasocuaacuacuaanij, naa 
quiniutianiyari. 

3 “Janiyari Camarnujuanaajiniji 
poojotariquianoni. Casaa maniniu pa 
Pueyaso miiniuucua pueracuaanij, nia 
timitiarecuaano. 4 Nojuajaari pa 
cojuana, pocuaji tacunajuhuaj. Puetunu 
na miijiosanojanaari tojetaarucuajanaa 
maninia. Nojuajaari maja rimiajata pa 
jiitiana. Puetunu na sequesanojuanaari 
seetanujuanaa. Nojuajaari Pueyasojua
naa cutara, cuaracashiyo. Naajuhuaj, 
nojuajaari sesa casaa paracaajia, 
maninia miitio na quiniuucua. 

5 “Sesa miijiaca pueyanaa, niaari 
tojetaarucuajanaa Pueyaso rejetejaca. 
Niaari naacua Pueyaso 
najiquitiquiaaquij. Naacuatej, niaari 
juucua necohuacuaja. Niaari saa sesa 
miijiacaja. 6 Naa sesa miijiaca nia 

quiniuucuatej, ¿niaateeri jiyaniya naa 
sacuaraatia nia miijiosanoori Pueyaso 
shuquiritiniutianiya? Niaari saa Pueyaso 
rerequeteyajaaruhua. Tojetaarucuajanaa 
niishiyashijiaca pueyanaa, ¿nojuajatee 
maja nia quenij, nia cortanijionatuhuaj? 
Nojuajaari nia cortaninia. Cuaqueyaraca 
quijiara nia jiyatenoori mijiria nio 
jiyajinia nia quiniuria. 

7 “Juhua quia nuhuajiria quia 
tacaterecuaraja rupaquijia quenaaja, 
tariucuacaanu quia supuetanaajiniji 
quia niishiriojonura. Quenaaja quia 
niishiriojorecuara taa quijiaca quia 
supuetanaa quiquiaari tariucuacaanunij. 
Quia que quia sequere cuaara tariucua
caanu nojori quiniujiniji quia pohuataa
ra. Saaquiapue quia sequerejuhuaj, 
nojori cuaara quia pohuataaranoj. 
8 Tariucuacaanu mijiria quijiaca 
quishacari, jiyocuacaanu quijia 
Pueyasojuanaari puetunu taucuacajanaa 
raquiriataquiaari tamasaca taucuacajini
ji. Pueyasoori naa nojori 
camaruutiquiaari puetunu jiyacajanaa. 
Nojoriria nuunojotaquiaari nojori quijia 
jiyacaari, tama na camaruhua nojori 
quiniuriajaaja. Saniniuujia, Pueyasoori 
Israel pueya saquiriojoquiaari tama 
nerajaaja nojori quiniuria. 9 Naacuatej 
puetunu supuetana Israelcuajinio 
caneno pueyajanaari juhua Pueyaso 
noquiyaraja. 10 Nojoricuajaari Pueyaso 
riuriatasano cariiquia jiyajinia. Joojeeca 
jiyaco quiojojuaari, jiyareta paratu 
piyarojosanojuhuaj. Pueyasoori juhua 
naatujoori shocua jataquiaari na 
numatucua nojoriicua na taraajenuucua. 
Naacuatej nojori niishitiojoree nojori 
niishishoo casaari. Naajuhuaj, nojori 
cojuaquiaariiri jiyanohua na panishano 
pueya nojori quiniuucua. 11 Pueyasoori 
maninia nojori cojuaja, naatej, taa 
surohua miooru coneneecojiya na jesu 
cacocuaani neyanujua na shiniujiusha

cari, na jesujiniji na jaanura. Neyanujua 
jiyajenesacari, socua na cariquimiaji 
tiuquijiaari. Na jesujiniohua na 
niojohuari. 

12 “Pueyasoori tamajaaja nojori 
jaatiaquiaari, tamajaaja tojetaarucuaja
naa. Majaari quenaaja tamonu cumaaca
raca quijia quiquiaari Pueyaso na 
naacunura. 13 Pueyaso puetasacari 
nojori, nojoriiri na paraa shocotaquiaari 
puetunu cuno jiya 
tuhuananuhuacacojuanaa. Pueyasoori 
nojori miateja nojori quiasaco nojori 
riuriatasano naana jaa. Naajuhuaj, 
Pueyasoori nojori raruuteja 
saitajiniaqueya nojori riuriataquesano 
samiyatu. Nojori miatequiaari 
sainiacajinia nujuatujua olivo jaa 
shiyocuajaariuhuaj. 14 Na seetusano 
juyaca quitiaaca ratutujuaari. Na 
miaquetusocoriquiano quitiaaca 
cumanijiasano jiitiatujuajaariuhuaj. 
Queraatia borreeco macujuashiya 
maniniu miaquenuuquiaariiri. 
Naajuhuaj, cabra canuu maniniu Basaan 
jiyajiniji miaquenuujuajaariuhuaj. Trigo 
maniniu miatuquiaariiri, naatunacu uva 
caaca ratutujuajaariuhuaj. 

15 “Israel pueyari naa maninia na 
mianuucua riuutiacoquiaari. Quera 
taatiacoyari. Saniniuujia, saaja nojori 
ruuretanuucua nojoririano Pueyaso 
sequesano, juhua caballohuari na 
camaru na juaatianuta na nijiniara 
rapijionuujua. Nojori cortanijiona 
Pueyaso tarinitiatuquiaari tojiniu 
saajaari. Naajuhuaj, saaja nojori 
cojuana cocuaatia miiquioyanojiniji 
nojori jayona Pueyaso 
samiritiatuquiaariiri. 16 Naa nojori 
jacamatunuucua Pueyaso paracaashano 
jeecojosano sacuaraatia casaacuaratej, 
nojoriiri naa Pueyaso ruutaqueja 
juaatiniu tama nojoriicuarajaajatej. 
17 Nojoriiri na seya catijiajojuaca 

samaruhuacuara juhua 
Pueyasoocuaraja. Naa catijiajotujua na 
seyari nojori niishishoo pueyasohuacua
ra. Cuno cumaacaraca jiyanishano 
shipinishano casamiiri shusha tama 
nojori niishishanojaaja quiriquiaa. 
Nojori supuetanaari maja cuno pueyaso
hua nojori jiyanishano na niishitiuniu 
quijia cutara. Naacuatej, nojoriiri maja 
cuno casamiicuara na jacamatunu 
quiquiaari cutara, juhua 
Pueyasoocuaraja. 

18 “Naacuatej, cuarta Israel pueyanaa, 
niaari niaacuajinio nia paraa tacuna nia 
Que niyajetarucuaa. Niaari quijiacarano 
nia jiyateno Pueyaso niyajetaturucuaa. 
19 Naa Pueyaso niquiniuucua sacuaraatia 
necohuara na jiyatesano pueya 
miishanotej, jiyanohua juaaquiaariiri. 
Cunora puetunu nojorijianaa 
samiritiaquiaariiri. 20 Pueyasoori naacua 
naa sequereequij: ‘Janiyari quiarijia 
nojori shocotenutaniyani. Cuaara 
quenaaja saniiquioyara. Pa niquirinia, 
taa na miiquionutaniyajanojoni. 
Seetanujuanaa sacuaraatia miijiacaari. 
Nojoriiri nocua tiuushoo 
quiquiohuaniquiohua. 21 Janiyari nojori 
tatitiaani tama nojori pueyasoranojaaja 
nojori jiyatesano pueyasojiyoseque 
panijiaca nojori quiniuucua. Janiyari 
naacua juaya cuno juaashiquiata 
jeecojosano na pueyasohuara nojori 
jiyatesanoniqui. Naacuatej, janiyari 
nojori carteyani, saniniuujia nojori 
niishishoo taucuaca Pueyaso cua 
quiniuria. Jiyacaritij, Israel pueyari 
naacua cuno juhua nojorijia cua 
tojitiaashijiaca taucuaca juaaniutianiya 
cucua saniniuujia. 22 Janiya jiyanohua 
juayani. Naa nocuara na 
juaatitiuniuucua janiyatej, cua 
juaaniuuri juhua mani rimianacuya. 
Naacuatej, nojori cua saniitiosacari, 
majaari quenaaja na cureeconu 

quiniutianiya teerta. Juhua mani cua 
juaaquiaca quiniuucua, puetunu 
miasano nataacuacajanaari jiyareta 
toteerara jacamariquiano. Jiyareta 
jiyaconaja tuhuananuhua pajaqueya 
mohuaquiriquianojaariuhuaj. 23 Nojori 
saniiniuria quenaajacuara, janiyajanaari 
nojoriicua shanacunutaniya puetunu 
sesa casaajanaani. Naajuhuaj, janiyari 
puetunu cua cashijianaa jiacutanutaniya 
nojoriicuani. 24 Naacuatej, nojoriiri na 
miaajaa totetanutaniya. Jiyanohua 
taruquenu shaajetacoriquianoori. Nojori 
niishishoo cusonuuri naa nojori 
puecariquianotej. Naajuhuaj, janiyari 
nojoriicua jiyaroriquiano soorujurini, 
nojori sojoriquiano noonacuraca 
sacocuajaajanio. 25 Nojori niquiohuari 
mueruuta tiaca nuucuajinia 
miaquejosaariquiano. Naajuhuaj, 
tiajiniaaco na puerenu 
teteyataturiquianoori. Cuno pojoriiri 
naacua puequeriquianotej, mashiquiori, 
niyacoojori, saaquiapue, supuejacaja 
muerasujaajanio. 

26 “ ‘Janiyari nojori niyacanu paniquia
nu nio jiyajiniji tucuacaanu juucuani. 
Naacuatej, nojori maara niyajetasaare 
tojetaarucuajanaa, maja socua nojori 
niishishaanura. 27 Janiyari naa nojori 
cua saniitionu paniniujiniji 
tariniriohuacuaani, cua paraa mariqui 
cua rerequetereeri, mariqui naa 
sequetureeri: Majaqui Pueyasojuanaa 
cuno, naa Israel pueya miiriucuaa 
taraatiani. Canaacuajaari tama canaa 
cumaacatajaaja naa miiriucuaa naquiya 
Israel pueyani.’ 

28 “Israel pueyani, nojoriiri niishiya
shijiacara jatarucuaa. Naacua tojetaaru
cuajanaa niishitiajaajunucuaari. 
29 Shiitianiyojua niishitiaja 
tiuquiniriquiohuacuara quenaaja nojori 
nacajinianij, nojori maara jiyacari 
niishiri nojoriiri cocuaatia miiquioya. 

30 Nio nia niishiriquia: ¿Casaara 
niquiriyatu nia paraajinijinio mil 
niajaniyajinijinio cocuatasaaquiaarini? 
Naajuhuaj, querajaa nia 
paraajinijinioori diez mil niajaniyajiniji
nio cocuataquiaari. Nia niishiri, nia 
Camarnujuanaari naa nia paraa 
shanacuquiaari naa nia miishaanuratej. 

31 “Janiyari noojiaqueya nia timitiaquiaa
ni naa pa paraajiniji nia sequesacari: ‘Pa 
paraacuajaari niishiya, nojori cojuanaari 
maja juhua pa jiitianaja. Pa jiitiana 
cutaraari saa maninia miijiaja. 
32 ¿Nojoriirijiataj? Tojetaarucuajanaa saa 
sesa miiniuucua jiaatiajacajaari. Naa saa 
sesa miiniuucua netejaca nojori quiniuu
cuatej, naacua maatia niishishiyari, 
nojoriquiiri Sodoma, Gomorra tiacajinijinio 
caneno taucuaca. Naa saa sesa miiniujia 
nojori niishiniuucuatej, puetunu nojori 
miijiosanojanaari juhua soconu noonacu 
nojori niishiyo pueyara. 33 Naa sacuaraatia 
casaa nojori niishishanoori puereeta, juhua 
soconu noonacujua. Pueya jaara naa 
sacuaaraatia miijiorejuhuaj, nojoriiri saa 
shaajecoriquianojua. 

34 “Janiyari naa puetunu sacuaraatia 
nojori miijiosanojanaa racataani. 
Janiyari na rejeretaajaarani. 35 Saniniuu
jia, sesa miijiaca cua saniitionu juuca 
jaara tari tohuatere, janiyari quenaaja 
jiyanohua nojori saniitionutaniyani. 
Tari quera tohuateyacuajaari nojori cua 
moquiniu juuca. Cuaara jiyanitiuuria 
curosaariquiano. 

36 “Jiyacaritij, Pueyasojuanaari na 
saquiriojosano pueyacuaji tacunutaniya 
na paraa na niquishacari na pueyari 
tojetaarucuajanaa tari puequeenaja, 
cumaacaaju. Pueyasojuanaari naa na 
pueyacua taraajenutaniyaquij. Naa 
nojori miiniutianiyari tojetaarucuajanaa 
nujuatajaaju cumaacaaju nojori na 
niquishacari. 37 Pueyasoori jiyacari naa 
nojori nequesotariquiano: ‘¿Teete nia 

cojuariquiano tama nia pueyasohuara
jaaja nia jiyatesano cua nitini, 38 nocua
ra nia seya nia catijiajosanotej, 
noojuhuaj, na cari raatonuque nia 
cajitijiotasano juhua raturiquiano cari 
quenaajatej? Nojori cuaara niaacua 
taraajeera na naacunura niajaniya. 
Nojori cuaara nia miitianaa tenujuura 
niaacuaji jaara na naata quiri. 
39 Saniniuujia, janiya cutaraari 
Pueyasojuanaani. Majaari socua tamonu 
quijia quiniu juhua janiyaja. Janiyari 
pueyano samiitianijiani, na shaajajaju
huaj. Naajuhuaj, janiyari pueyano 
naatijiani, na cushiriitijiohuajuhuaj. 
Naacua nia niishiriquiatej, Pueyasojua
naa cua quiniuucua, majaari quenaaja 
tamonu naata cua quiasano jaariutianu 
cua juaashiquiajiniji. 40 Jiya cajiniocua 
cua juaashiquia cua shiitiosacari, 
cunoori seetanujuanaa coretoo quijiaju
huanaja cua quiniuucua. Naacuatej 
seetanujuanaari cua sequesano. Cua 
tojiri. 41 Janiya jaara cua shacantunee 
nijiniaquetucuaja mueruu racotareni, 
janiyari jiyacari sacuaraatia cuno pojori 
miijionuucua nojori nequesoreenutani
yani. Janiyari jiyacari cua paraa 
naminiutianiyacujua. Janiyari jiyacari 
cua niquiniu paniyaquijiaca saniitionu
taniya jiyanohuani. 42 Cua cashiiri 
naatumaaca maturiquiano tariucua cua 
paraa coonu. Cua nijiniaquetucuaja 
mueruuri nojori puetujuriquianojanaa. 
Cuno nanacani, cunoori nio pojori 
nanaca quiriquiano: puejotanaca 
nanaca, quioosano nanaca, cua paraa 
camarucua nanacajaajanio.’ 

43 “Puetunu jiyacajinijinio 
pueyapuejanaanaa, Pueyaso pueya nia 
cojiri timiniu. Pueyasojuanaacuajaari na 
rupaa pohuatanaa puecoonaa 
namiriquiano. Na paracaajiaca 
naminiutianiyajaariuhuaj. Saniniuujia, 
Pueyasoori sesosano jiya 

jeequeriquiano. Na saquiriojosano 
pueya jiyanooriquianojaariuhuaj.”  

Moisees shaajesacari Pueyaso 
niquitiniu nuhuaji nojori 

tiuquitiajarano jiya juucua  

34  1 Jiyareta na nuhuajiria, Moiseesri 
Moab cariiquia jiya jamatujiniji 

tacaquiaari, Nebo tuhuananuhuacua, 
Pisgaa quiajaacua. Cuno quiajaari Jericoo 
tiaca taquijiria, Jordaan moo taquijiria. 
Cuno tuhuananu quiajajiniji Pueyasoori 
puetunu cuno jiyajanaa na niquitiquiaari. 
Cuno jiyacuajaari supuetana Israelcuajinio 
caneno pueyara na niquitiosocoriquiano 
quiriquiaa. Cuno jiyari puereetuuca quijia. 
Galaad jiyajiniji cajiyari, Dan jiyacua 
shiishiiri. 4 Pueyasoori jiyacari naa Moisees 
sequereequij: 

“Nio jiyari tariucuacaanu seetanujuanaa 
Abraham, neyanu Isaac, na jinianu Jacob 
cua sequesano cua niquitiosocoriquiano 
nojoriicuajinio caneno pueyarano. Janiyaja
naari quia panitiaani tama quia 
namijiatajaaja quia niquiniuria cuno jiya. 
Saniniuujia, maja cutaraari cuno jiyajinia 
quia tiuquiniu quiniutianiya.” 

5 Naa cuno jiya na niquitishaanu 
nuhuajitij, Pueyaso jiyaraajia Moiseesri 
naa shaajetasuquiaari cuno Moab 
jiyajiniatej. Pueyasocuajaari tari naa 
Moisees sequequiaaritij, nojuajaari cuno 
jiyajinia shaajeriquiano. 6 Pueyasojua
naari Moab jiya jamatujinia Moisees 
jamoquiaari, jiyareta Bel-peor tiaca 
taquijiria. Jiyacari quijiaca supuetana 
Israelcuajinio caneno pueyani, nojoriiri 
maja na niishitiuniu quijia tee Moisees 
jamayani. Quiarijia quijiaca pueyari, 
maja na niishiniujuhuaj tee Moisees 
jama canetaani. 7 Tariucua ciento veinte 
marijia shocotejonoori shaajequiaari. 
Maninia niquijiaja, jiyotuucajuhuaj. 

8 Naa cuno Israel pueya nujuquenuu
cua pueyaracaanu Moab cariiquia jiya 
jamatujinia Moisees shaajenuucuatej, 
racaari nojori supuetaquiaari. Nojoriiri 
naa pueyaracaanu nujuquejacatej jaara 
narta pueyano shaajatuquiaari. 9 Josuee 
saniniuujia, nojuajaari Nun jiyanishano 
niyanu quijia. Moisees shaajeyaquisha
carijia, nojuajaari Josueecuara 
masequiaari Pueyaso, nocua na nianuta 
na juaashiquiaca. Jiyacari nocua 
pacuquiaariiri Moisees jiitiasano 
niishijia sohuanu. Naacuatej, puetunu 
Israel pueyajanaari na sequesano 
tojijiaca quijia. Josueeri maninia 
miijiojua puetunujuanaa. Naatej taa 
Pueyaso sequequiaari tariucuacaanu 
Moisees miiniuriacuaani, pueyari naa 
maninia miijiojuajuhuaj. 

10 Moisees shaajenu nuhuaji, majaari 
socua tamonu supuetana Israelcuajinio 
caneno pueyano supuenu quiquiaari 
juhua Moiseesja. Nojuajaari Pueyaso 
sequesano caminiujiunia pueyano 
maniniu quijia. Nojuajaari Pueyasota na 
pocoojosacari catecaji 
jiriquiotoojuacuaja. 11 Naajuhuaj, 
majaari socua Pueyaso cumaacata 
nocuaji jiuujiatesano miijiojua pueyano 
quiniu quiquiaari socua, taa Moisees 
miijioquiaari Pueyaso cumaacata 
nocuaji jiuujiatesano casaa Egipto jiya 
camarnu Faraoon niquiaracuaani, 
puetunu cuno jiyajinia jiyaniijianucua
rano na jiyatesano narta taucuaca 
niquiarajaajanio. 12 Naajuhuaj, Moisees 
shaajenu nuhuaji, majaari socua tamonu 
narta pueyajinijinio quenaaja cumaaca
raca quijia quiniu quiquiaari juhua 
nojuaja. Moiseesri queraatia casaa 
miijioquiaari narta Israel pueya 
niquiara Pueyaso cumaacata nojori na 
puerojosacari.  

